Шүрәленең Яңа ел маҗаралары
(Зурлар төркемендә тәрбияләнүчеләр өчен Яңа ел тамашасы)

Гүзәлия ХӘБИБРАХМАНОВА, Резеда ФИЛИППОВА, 

Мамадыштагы 11нче «Ландыш» балалар бакчасы»ның 1 квалификация категорияле тәрбиячеләре
Максат: балаларның танып белү сәләтләрен үстерү; эзләнү, тикшеренү эшләре аша Г.Тукайның «Шүрәле» әкияте буенча алган белемнәрен камилләштерү, яңалыкны танып белергә булышу.
Бурычлар:
тәрбияви: бергәләшеп эшләү һәм иптәшләреңә булышасы килү теләге тудыру, дөрес сөйләмгә омтылыш тәрбияләү, Тукай әкияте белән кызыксындыру уяту;
үстерелешле: предметларның төсен, зурлыгын, формасын өйрәнүне дәвам итү; әфлисунның үзлекләре белән таныштыру, логик фикер йөртү сәләтен үстерү; эзләнү-тикшеренү күнекмәләрен ныгыту, танып-белү активлыгын, гади нәтиҗәләр ясау сәләтләрен үстерү; 
белем бирүдә: тропик җимеш – әфлисун турындагы белемнәрен киңәйтү, үзлекләре белән таныштыру; проблемалы мәсьәләләрдән чыгу юлларын бергәләп табарга өйрәтү; сөйләм активлыгын формалаштыру.
Төп белем бирү өлкәсе: танып белү.
Төп интеграцион өлкәләр: сөйләм теле үстерү, танып белү, социаль-аралашу, физик үсеш.
Алдан үткәрелгән эш: Г.Тукай әкиятләрен уку, төрле кызыклы экспериментлар үткәреп карау, җылы як урманнары җиләк-җимешләре белән танышу, мультфильмнар, фотосурәтләр карау.
Сүзлек өстендә эш: әфлисун, зурайткыч пыяла – лупа, талисман, канәфер,

оранжевый – кызгылт-сары төс.
Җиһазлау: экран, төсле эшләпәләр (һәр балага), саннар язылган эзләр, сюжетлы картиналар белән слайдлар, әфлисуннар, киви, сулы савыт, салфеткалар, лупа.
Эшчәнлек барышы
Тәрбияче. Хәерле көн, кызлар, малайлар! Сезне күрүемә мин бик шат. Барыбызның да кәефе яхшы булсын өчен бер-беребезгә уч төпләре белән кагылыйк әле. Менә  шулай!
Балалар, Кыш бабай быел да Яңа ел маҗарасы ясады бит әле. Нинди дисезме? Ул безнең бәйрәмгә килгән Шүрәлене, ялгышып, Кырлай урманына түгел, ә җылы якка – тропик урманга җибәргән. Әйтегез әле, Шүрәле кайсы әкияттән? Аны кем язган? (Балалар җавабы.)
Тәрбияче. Менә шул әкияттәге Шүрәле хәзер җылы як урманында бер җимеш агачы төбендә. Ул безнең Кырлай урманына кайтаруларын көтеп утыра. Шул җимешнең серле үзлекләрен ачсак, Шүрәлегә ярдәм итә алабыз. Тыңлагыз әле: 

Ә җимеше аның шундый:
Шар түгел – түгәрәк.
Кишер түгел – кызгылт-сары.
Үзе тәмле, сусыл, баллы.

Ә хәрефенә башлана, Н хәрефенә бетә.
Слайд (әфлисун, банан, киви).
Балалар. Әфлисун.

Тәрбияче. Татарча әфлисун, ә русча апельсин була. Димәк. Шүрәле кайсы агач төбендә икән?

Балалар. Апельсин агачы янында.

Тәрбияче. Шүрәлегә булышырга сез әзерме соң? Алайса серле эшләпәләрне киябез дә нәни эзләнүчеләр – эзтабарлар булабыз. 

Бергә.

Серле эшләпә кидек,

Тропик урманга киттек.

Тәрбияче. Идәндә ниндидер эзләр ята. Нәрсә эзе икән соң бу? Шүрәленекеме?

Балалар. Юк.
Тәрбияче. Дусларым, бу эзләр монда юкка гына бирелмәгәндер. Алар нидер әйтергә телиләр бугай. Әйдәгез, мәкальләр әйтеп, шул эзләрдән барып карыйк әле. Бәлки эзләр безне Шүрәле янына алып барыр.
Төсле эзләрдән барабыз,
Мәкаль әйтеп барабыз.
Мәкальнең башы миндә,

Ахыры сезнең телдә.
Иң татлы тел – ... (туган тел).
Аз сөйлә, ... (күп  эшлә). 

Иң йомшак кул – ... (әни  кулы). 

Теле барның – ... (иле бар). 

Кем эшләми – ... (шул ашамый). 

Эш беткәч, ... (уйнарга ярый)
Слайд (тропик урман. апельсин  агачы).
Тәрбияче. Кая килеп чыктык без? Нинди  агач икән бу?
Балалар. Апельсин агачы.

Тәрбияче. Ә Шүрәле кайда соң? Эх, бу шүрәлене!? Тагын уйныйсы килгән. Балалар, Шүрәле нинди ул? Аның  яхшы якларын әйтегез әле. 
Балалар. Безгә бәйрәмгә килә, безнең белән уйный.  
Тәрбияче. Ә тискәре яклары?

Балалар. Ямьсез итеп кычкыра, кытыклый, алдалый.
Тәрбияче. Бик дөрес әйтәсез. Балалар, әфлисун безнең якларда үсәме?

Балалар. Юк, әфлисун җылы якта үсә. 
Тәрбияче. Ул – тропик җимеш, бик күп үзлекләргә ия. Барыгыз да алыгыз әле. Нинди төстә?
Балалар.  Оранжевый, кишер сары, кызгылт-сары төстә. 
Тәрбияче. Формасы?

Балалар. Түгәрәк.

Тәрбияче. Зурмы, кечкенәме?

Слайд (тычкан, фил янында әфлисун).
Балалар. Зур, кечкенә (зурлыгы  кем яки нәрсә белән чагыштыруга бәйле: тычкан янына куйсак ул зур, фил янында – кечкенә).
Тәрбияче.  Әфлисун катымы, йомшакмы?
Балалар. Каты да, йомшак та.
Тәрбияче. Әфлисунның исе бармы?

Балалар. Әфлисун исе.

Тәрбияче. Ә тәме нинди икән? (Ашап карыйлар.)
Балалар. Тәмле, сусыл, баллы.

Тәрбияче. Дөрес әйттегез, күп беләсез икән. Ә Шүрәле һаман да күренми, тавышы да ишетелми. Димәк, эзләүне дәвам итәргә кирәк.

Слайд (Шүрәленең бармагын кыстырып, кычкырган вакыты).
Тәрбияче. Шүрәле әкияттә генә каты кычкыра, ни өчен кычкыра әле ул? Беләсезме сез? 

Балалар. Аның бармагы (кулы) бүрәнә ярыгына кысыла.

Тәрбияче. Кем кыстыра соң аны?

Балалар. Былтыр исемле егет.

Тәрбияче. Ә сез дә шулай кулыгызны бүрәнә ярыгына тыгар идегезме?  (Балалар җавабы.)
Тәрбияче. Әйе, балалар, алдан уйламыйча бер эшне дә эшләргә ярамый. Татар халкында да бит: «Җиде кат үлчә, бер кат кис», дигән әйтем бар. Хәзер мин сезне әфлисунның тагы да кызыклырак яклары белән таныштырам. Өстәл янына килик әле. 

Сез ничек уйлыйсыз, әфлисун суда батамы икән? Ул авырмы? (Бер бала әфлисунны суга сала, ул батмый.)
Тәрбияче. Ни өчен батмый икән? Хәзер суга әрчелгәнен салып карыйк әле. (Әрчелгәне бата.) Димәк, бөтен сере кабыгында. Зурайткыч пыяла – лупа аша карыйк әле. Нәрсәләр күрәсез?
Балалар. Анда тишекләр бар. 
Тәрбияче. Тишекләр эченә һава керә, кабыгы астында да һава бар, ә һава судан җиңелерәк. Шуның өчен апельсин суда батмый икән.
Димәк, әфлисун кабыгы саклагыч җилет ролен үти, суга салгач, ул аны өскә этеп чыгара.
Слайд (су асты көймәсе, коткару җилеты). Су асты көймәләре дә шушы принципка  нигезләнеп төзелә. 
Тәрбияче. Афәрин, дусларым, булдырдыгыз. Бәлки башка тропик җимешләр дә батмыйдыр. Нәрсә бар соң тагы? 
Балалар. Киви. 
Тәрбияче. Кивины суга салып карыйк әле. (Ул бата.) Ни өчен бата икән?

Балалар. Аның кабыгы әфлисунныкы кебек түгел.

Тәрбияче. Әйдәгез, үзебез дә зур шар булып уйнап алыйк әле.

Тәрбияче. Афәрин, булдырдыгыз, дусларым! Массаж туплары белән уч төпләренә массаж ясап алабыз. Шүрәлебез һаман күренми бит. Әнә тегендә карагыз әле, ниндидер кара  рюкзак тора. Нияз, алып кил әле, нәрсәләр бар икән анда?
Балалар. Алтын тарак, кәҗә битлеге, күбәләк.

Тәрбияче. Бу әйберләр Шүрәленекеме соң? Кайсы әкиятләрдән?

Балалар. “Су анасы”, “Кәҗә белән сарык”, “Бала белән күбәләк” әкиятләреннән.
Тәрбияче. Бу әкиятләрне кем язган?

Балалар. Габдулла Тукай.

Тәрбияче. Менә бит, Шүрәле үзе белән Тукай әкиятләренең барысын да җыеп килгән. Димәк, үзе дә якында гынадыр... (Музыка,тавыш ишетелә, шар тотып, Шүрәле чыга.)
Шүрәле. 
Мин бик шат, сез мине таптыгыз.

Тылсымлы җимеш серләрен
Белергә булыштыгыз.

Читтән сезне күзәтеп тордым. Тропик урманда бер ай яшәп, бик күп нәрсәләргә өйрәндем. Әфлисуннан шәм утырта торган савыт (подсвечник), тагын бик күп әйберләр ясарга була. Хәзер үзем дә бер кызыклы тәҗрибә күрсәтәм. Бу нәрсә?

Балалар. Шар.

Шүрәле. Шар белән нәрсә була, карап торыгыз. Әфлисун кабыгының согын сиптерәм. (Шар шартлый.)  
Тәрбияче. Рәхмәт инде, Шүрәле, бик кызык булды. Әфлисун кабыгында лимонен дигән матдә бар. Ул резинны эретә, ә шар шартлый. 
Хөрмәтле, нәни эзләнүчеләр! Тагын бер генә файдалы киңәшемне бирим әле. Әфлисун кабыгын элек-электән үк дәвалау үзлеге буларак файдаланганнар .
Хәзер сезнең белән үзебездән начар энергияләрне, чирләрне куып торучы  талисман ясарбыз. Моның өчен безгә канәфер орлыгы кирәк. Әгәр сезгә шөгыль ошаса, әфлисунга елмаеп торучы йөзен (смайлик), ошамаса, усал йөзен ясагыз. (Балалар эше.)
Тәрбияче. Әфлисун кәефне күтәрә, анда С витамины бик күп, безнең организмны төрле чирләрдән саклый, тешләрне ныгыта, ашкайнату системасын эшләтә, йөрәккә файдалы.
Зарарлы ягы да бар: ул балаларга аллергия бирергә мөмкин, җәй көне кояшта кызынган  вакытта әфлисун ашарга ярамый. 
Тәрбияче. Сез әфлисунны ашагач, кабыгын нишләтәсез? (Балалар җавабы.)
Тәрбияче. Ә аннан төрле матур әйберләр ясарга була. Италиядә әфлисун кабыгыннан машиналарга ягулык – бензин ясыйлар. Мондый бензин һавага начар ис чыгармый икән, зыянлы да түгел.
Тәрбияче. Группага кергәч, иптәшләрегезгә, өйгә кайткач, әти-әниләрегезгә нәрсә сөйли аласыз инде? (Йомгаклау.)

